
				ఈ పుట అచ్చుదిద్దబడ్డది

సీ. సెలవైన భైరవుం డలుకచే వైరుల

               నెత్తి బల్గదచేత మొత్తలేఁడె

     యాజ్ఞ యిచ్చిన వీరహనుమంతుఁ డహితుల

               ఘనవాలమున నేలఁ గలుపలేఁడె

     యంపించితే త్రిపురాంతకుం డరిసేన

               ఘోరశూలమ్మున గ్రుమ్మలేడె

     కనుసన్నఁ జేసిన వినతాతనూజుండు

               విమతుల నెగిరిపో విసరలేఁడె 

గీ. యింతతాలిమి చేయుదే యిప్పటికిని

     మట్టుకొని వచ్చె శత్రుసమాజ మెల్ల

     ప్రజల రక్షింపు యవనేశుబలము గూల్చి

     వైరిహరరంహ! సింహాద్రి నారసింహ!10

సీ. యవనేశుధాటికి నడలి సర్వస్వమ్ము

               విడిచి మందిరములు వెడలువారు

     వెడలియుఁ దలదాచ వెరవేమి గానక

               నడవుల నిడుములఁ బడెడువారుఁ

     బడియు నెచ్చటఁ గూడుఁ బట్టగానక తమ

               శిశువులతో వెతఁ జెందువారు

     జెంది డెందము గుంద గాందిశీకత నభి

               మానార్థులై ఖేద మందువారు 

గీ. నైరి యొక్కొక్కభార్యతో నవనిఁబ్రజలు

     అష్టమహిషులపైఁ బదియారువేల

     సతులతో నీవు వలస కెచ్చటి కరిగెదు

     వైరిహరరంహ! సింహాద్రి నారసింహ!
11

